
Epistolografija

TULLIUS TERENTIAE SUAE TULLIOLAE SUAE CICERONI SUO S. D. 

Et litteris multorum et sermone omnium perfertur ad me incredibilem tuam virtutem et fortitudinem esse teque nec animi neque corporis laboribus defatigari. me miserum! te ista virtute, fide, probitate, humanitate in tantas aerumnas propter me incidisse, Tulliolamque nostram, ex quo patre tantas voluptates capiebat, ex eo tantos percipere luctus! nam quid ego de Cicerone dicam? qui cum primum sapere coepit, acerbissimos dolores miseriasque percepit. quae si, tu ut scribis, fato facta putarem, ferrem paulo facilius; sed omnia sunt mea culpa commissa, qui ab iis me amari putabam qui invidebant, eos non sequebar qui petebant. quod si nostris consiliis usi essemus neque apud nos tantum valuisset sermo aut stultorum amicorum aut improborum, beatissimi 

viveremus. nunc, quoniam sperare nos amici iubent, dabo operam ne mea valetudo tuo labori desit. res quanta sit intellego quantoque fuerit facilius manere domi quam redire. 

sed tamen, si omnis tribunos pl. habemus, si Lentulum tam studiosum quam videtur, si vero etiam Pompeium et Caesarem, non est desperandum. 

          De familia, quo modo placuisse scribis amicis faciemus. de  loco, nunc quidem iam abiit pestilentia, sed quam diu fuit me non attigit. Plancius, homo officiosissimus, me cupit esse secum et adhuc retinet. ego volebam loco magis deserto esse in Epiro, quo neque Piso veniret nec milites, sed adhuc Plancius me retinet; sperat posse fieri ut mecum in Italiam decedat. quem ego diem si videro et si in vestrum complexum venero ac si et vos et me ipsum reciperaro, satis magnum mihi fructum videbor percepisse et vestrae pietatis et meae. 

          Pisonis humanitas, virtus, amor in omnis nos tantus est ut nihil supra possit. utinam ea res ei voluptati sit! gloriae quidem video fore. de Quinto fratre, nihil ego te accusavi, sed vos, cum praesertim tam pauci sitis, volui esse quam coniunctissimos. quibus me voluisti agere gratias egi et me a te certiorem factum esse scripsi. 

          Quod ad me, mea Terentia, scribis te vicum vendituram, quid, obsecro te me miserum!, quid futurum est? et si nos premet eadem fortuna, quid puero misero fiet? non queo reliqua scribere, tanta vis lacrimarum est; neque te in eundem fletum adducam. tantum scribo: si erunt in officio amici, pecunia non deerit; si non erunt, tu efficere tua pecunia non poteris. per fortunas miseras nostras, vide ne puerum perditum perdamus. cui si aliquid erit ne egeat, mediocri virtute opus est et mediocri fortuna ut cetera consequatur. 

          Fac valeas et ad me tabellarios mittas ut sciam quid agatur et vos quid agatis. mihi omnino iam brevis exspectatio est. Tulliolae et Ciceroni salutem dic. valete. 

          Dyrrachium veni, quod et libera civitas est et in me  officiosa et proxima Italiae. sed si offendet me loci celebritas, alio me conferam, ad te scribam. 

     D. a. d. VI Kal. Dec. Dyrrachii. 

Filozofski traktati

Marko Tulije Ciceron

TUSCULANARUM DISPUTATIONUM LIBRI QUINQUE 

                    LIBER PRIMUS 

          Cum defensionum laboribus senatoriisque muneribus aut omnino aut magna ex parte essem aliquando liberatus, rettuli me, Brute, te hortante maxime ad ea studia, quae retenta animo, remissa temporibus, longo intervallo intermissa revocavi, et cum omnium artium, quae ad rectam vivendi viam pertinerent, ratio et disciplina studio sapientiae, quae philosophia dicitur, contineretur, hoc mihi Latinis litteris inlustrandum putavi, non quia philosophia Graecis et litteris et doctoribus percipi non posset, sed meum semper iudicium fuit omnia nostros aut invenisse per se sapientius quam Graecos aut accepta ab illis fecisse meliora, quae quidem digna statuissent, in quibus elaborarent. Nam mores et instituta vitae resque domesticas ac familiaris nos profecto et melius tuemur et lautius, rem vero publicam nostri maiores certe melioribus temperaverunt et institutis et legibus. 

Stručni pisci
Marko Terencije Varon
RERVM RVSTICARVM LIBRI TRES 

CAPITVLA LIBRI PRIMI

Qui Graeci de agri cultura scripserint 

Quae diiungenda sint ab agri cultura 

Artem esse agri culturam 

Agri culturae quod sit initium et quis finis 

Quot partes habeat disciplina[e] cultura<e> agri 

De solo fundi quae sint videnda 

Qui sit ager optumus et quis ab eo proxumus et qui 

          deinceps 

De vineis 

De modis agrorum 

Heredium et centuria et saltus quare sint his vocabulis appellata 

De villa 

De aqua villae 

De loco et in quam partem caeli villa ponenda sit 

De villae rusticae descriptione 

(...)

De tritico condendo 

De faba et leguminibus condendis 

De uvis condendis 

De pomis condendis 

De olea condenda 

De amurca condenda 

De promendis frugibus tuendi causa 

Quem ad modum frumentum promendum sit 

De amurca tuenda et promenda 

De vino promendo 

De olea promenda 

De nuce et palmula et fico promenda 

De uvis et malis et sorbis pensilibus promendis 

De farre promendo aut ad cibatum aut ad sationem aut ad vendundum 
                    RERVM RVSTICARVM DE AGRI CVLTVRA LIBER PRIMVS 

          Otium si essem consecutus, Fundania, commodius tibi haec scriberem, quae nunc, ut potero, exponam cogitans esse properandum, quod, ut dicitur, si est homo bulla, eo magis senex. annus enim octogesimus admonet me ut sarcinas conligam, antequam proficiscar e vita. quare, quoniam emisti fundum, quem bene colendo fructuosum cum facere velis, meque ut id mihi habeam curare roges, experiar; et non solum, ut ipse quaad vivam, quid fieri oporteat ut te moneam, sed etiam post mortem. neque patiar Sibyllam non solum cecinisse quae, dum viveret, prodessent hominibus, sed etiam quae cum perisset ipsa, et id etiam ignotissimis quoque hominibus; ad cuius libros tot annis post publice solemus redire, cum desideramus, quid faciendum sit nobis ex aliquo portento: me, ne dum vivo quidem, necessariis meis quod prosit facere. quocirca scribam tibi tres libros indices, ad quos revertare, siqua in re quaeres, quem ad modum quidque te in colendo oporteat facere. 

DE LINGUA LATINA

quod ad verborum temporalium rationem attinet, cum partes sint quattuor, tempora, personae, genera, divisiones, ex omni parte quoniam reprehendunt, ad singula respondebo. 

          primum quod aiunt analogias non servari in temporibus, cum dicant legi lego legam et sic simili<ter> alia: nam quae sint ut legi rem perfectam significare, duo reliqua lego et legam [et lego] inchoatam, iniuria reprehendunt: nam ex eodem genere et ex divisione idem verbum, quod sumptum est, per tempora traduci potest, ut discebam disco discam, et eadem perfecti, sic didiceram didici didicero. 

          ex quo licet scire verborum ratione<m> constare, sed eos, qui trium temporum verba pronuntiare velint, <in>scienter id facere; item illos qui reprehendunt, quod dicamus amor amabor amatus sum: non enim debuisse in una serie unum verbum esse duplex, cum duo simplicia essent. neque ex divisione si unius modi ponas verba, discrepant inter se: nam infecta omnia simplicia similia sunt, et perfecta duplicia inter se paria in omnibus verbis, ut haec amabar amor amabor, amatus <sum amatus eram amatus> ero. quare item male dicunt ferio feriam percussi, quod est ordo feriam <ferio> feriebam, percussi percutio percutiam. sic deinceps in reliquis temporibus reprehendenti responderi potest. 

